
ՀԻՄՆԱՎՈՐՈՒՄ

  ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2020 ԹՎԱԿԱՆԻ ԴԵԿՏԵՄԲԵՐԻ 30-Ի N 2215-Ն ՈՐՈՇՄԱՆ ՄԵՋ ՓՈՓՈԽՈՒԹՅՈՒՆՆԵՐ ԿԱՏԱՐԵԼՈՒ ԵՎ ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՀԱԿԱԿՈՌՈՒՊՑԻՈՆ ԿՈՄԻՏԵԻ ԿՈՂՄԻՑ ԳՆՄԱՆ ԳՈՐԾԸՆԹԱՑ ԿԱԶՄԱԿԵՐՊԵԼՈՒ ՄԱՍԻՆ  ՄԱՍԻՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ

1. Իրավական ակտի անհրաժեշտությունը. 
Հայաստանի Հանրապետության կառավարության 2020 թվականի դեկտեմբերի 30-ի N 2215-Ն որոշման մեջ փոփոխություններ կատարելու և Հայաստանի Հանրապետության հակակոռուպցիոն կոմիտեի կողմից գնման գործընթաց կազմակերպելու մասին ՀՀ կառավարության որոշման նախագծի (այսուհետ՝ Նախագիծ) ընդունումը պայմանավորված է ՀՀ հակակոռուպցիոն կոմիտեի բնականոն գործունեության ապահովմամբ։

2․ Ընթացիկ իրավիճակը, խնդիրները և առաջարկվող կարգավորման բնույթը.
Հայաստանի Հանրապետության Ազգային ժողովի կողմից 2021 թվականի մարտի 24-ին երկրորդ ընթերցմամբ և ամբողջությամբ ընդունվել է «Հակակոռուպցիոն կոմիտեի մասին» օրենքը (այսուհետ նաև՝ Օրենք):
Օրենքի 4-րդ հոդվածի համաձայն՝  1. Հակակոռուպցիոն կոմիտեն քննչական մարմին է, որը կազմակերպում և իրականացնում է Հայաստանի Հանրապետության քրեական դատավարության օրենսգրքով իր ենթակայությանը վերապահված՝ ենթադրյալ կոռուպցիոն հանցագործություններով մինչդատական քրեական վարույթը:
2. Հակակոռուպցիոն կոմիտեն իր լիազորությունների շրջանակներում «Օպերատիվ-հետախուզական գործունեության մասին» օրենքով սահմանված կարգով իրականացնում է օպերատիվ-հետախուզական գործունեություն::
	Հայաստանի Հանրապետության հակակոռուպցիոն ռազմավարությունը և դրա իրականացման 2019-2022 թվականների միջոցառումների ծրագիրը հաստատելու մասին ՀՀ կառավարության 2019 թվականի հոկտեմբերի 3-ի թիվ 1332-Ն որոշման 1-ին հավելվածի 6.2.2-րդ բաժնի 188-րդ կետի համաձայն՝ Ուշադրության է արժանի տրանսպորտային միջոցների և տեղական գործուղումների որոշակի քանակի նախատեսումը, որը, հաշվի առնելով Կոմիտեի գործառույթները, խիստ անհրաժեշտ ռեսուրս է հանդիսանում։ 
Վերոհիշյալ նորմերի համադրված վերլուծությունից հետևում է, որ Հակակոռուպցիոն կոմիտեին անհրաժեշտ է համապատասխան տրանսպորտային միջոցներ, այդ թվում նաև այնպիսիք, որոնք հնարավորություն կտան օգտագործել օպերատիվ-հետախուզական գործունեություն իրականցնելու նպատակով: Հիմնվելով Օրենքի 4-րդ հոդվածի վրա, անհրաժեշտ է փաստել, որ Հակակոռուպցիոն կոմիտեի գործունեության մաս կազմող օպերատիվ-հետախուզական գործունեությունը պահանջում է լուրջ և ժամանակի պահանջներին համահունչ նյութատեխնիկական ռեսուրսների կիրառում։ Օպերատիվ-հետախուզական միջոցառումների իրականացման ընթացքում առաջացող և իրավիճակային շտապ կարգավորումներ պահանջող խնդիրների լուծման նպատակով անհրաժեշտ են ժամանակակից տեխնիկական միջոցներով հագեցած օպերատիվ նշանակության մեքենաներ, որոնց օգտագործումը կնպաստի օպերատիվ-հետախուզական գործունեության արդյունավետության բարձրացմանը։ 
Հայաստանի Հանրապետության կառավարության 2021 թվականի նոյեմբերի 11–ի  N 1852-Ն որոշմամբ Հայաստանի Հանրապետության կառավարության 2020 թվականի դեկտեմբերի 30-ի թիվ 2215-Ն որոշման մեջ կատարվել են համապատասխան փոփոխություններ, որոնց համաձայն` նախատեսվել է Հակակոռուպցիոն կոմիտեի համար տրանասպորտայի միջոցներ ձեռք բերելու նպատակով Կոմիտեին հատկացվել 120.000.000 ՀՀ դրամ գումար, որից պետք է գնվի 2 մեքենա` յուրաքանչյուրը 15.000.000 ՀՀ դրամ գումարի և 9 մեքենա յուրաքանչյուրը` 10.000.000 ՀՀ դրամ գումարի չափով։ 
   Սակայն, հաշվի առնելով տնտեսական փոփոխությունները և շուկայում տրանսպորտային միջոցների գնային փոփոխությունները՝ կտրուկ գնային աճով պայմանավորված, անհրաժեշտություն է առաջացել իրականացնելու Հակակոռուպցիոն կոմիտեին հատկացվող տրանսպորտային միջոցների մասով կարիքների  վերագնահատում։ Տնտեսական փոփոխությունների ընթացքում տեղի ունեցող գնային աճը հանգեցրել է ֆինանսական միջոցների սղության՝ Հակակոռուպցիոն կոմիտեի կարիքների բավարարման համար անհրաժեշտ և արդյունավետ տրանսպորտային միջոցների ձեռքբերման համար։ Հիմնվելով այն հանգամանքի վրա, որ Կոմիտեին անհրաժեշտ է այնպիսի հատուկ նշանակության մեքենաներ, որոնք հնարավորություն կտան ապահովել օպերատիվ-հետախուզական գործունեության արդյունավետ իրականացումը, ինչպես նաև դրանք կհամապատասխանեն հարմարավետության, անվտանգության և այլ անհրաժեշտ չափորոշիչների անհրաժեշտություն է առաջացել մշակել սույն նախագիծը, քանի որ Կոմիտեին անհրաժեշտ ավտոմեքենաների արժեքների ուսումնասիրությամբ պարզվել է, որ գնային աճի միտումով պայմանավորված անհնարին է դարձել ձեռք բերել Կոմիտեի ծառայողական անհրաժեշտությունների համար երկու՝  15.000.000 ՀՀ դրամ գումար արժեքով մեքենա:
Եվրոպական միությունը Հայաստանում արդարադատության ոլորտի բարեփոխումների իրականացմանն աջակցելու նպատակով Հայաստանի կառավարությանը 2020 թվականին հատկացրել է բյուջետային աջակցության ծրագրով նախատեսված ընդհանուր 30 միլիոն եվրո բյուջեի առաջին փուլի համար նախատեսված գումարը՝ 9 մլն եվրոյին համարժեք 5,707,787.3 հազ. դրամ, որից՝ 1,429,088.2 հազ․ դրամը ՀՀ կառավարության 2021 թվականի փետրվարի 25-ի թիվ 258-Ն որոշմամբ հատկացվել է Հակակոռուպցիոն կոմիտեի գործունեության ապահովման, տրանսպորտային սարքավորումներով և տեխնիկական հագեցվածության նպատակով։ Ընդ որում, վերոնշյալ որոշմամբ նախատեսված ծրագրերի և միջոցառումների գծով ԲԳԿ և ԲՍԿ է սահմանվել Արդարադատության նախարարությունը՝ մինչև Հակակոռուպցիոն կոմիտեի ստեղծումը։ Ներկայումս Հակակոռուպցիոն կոմիտեի ստեղծմամբ պայմանավորված Կառավարության 2021 թվականի նոյեմբերի 11-ի թիվ 1852-Ն որոշմամբ պետական բյուջեի «1228․ Հակակոռուպցիոն քաղաքականության մշակում, ծրագրերի համակարգում և մոնիտորինգի իրականացում» ծրագրի «31003․ Հակակոռուպցիոն կոմիտեի տեխնիկական հագեցվածության ապահովում» և «31005․ Հակակոռուպցիոն կոմիտեի տրանսպորտային սարքավորումներով հագեցվածության ապահովում» միջոցառումների կատարող է սահմանվել Հակակոռուպցիոն կոմիտեն։ 
Այսպիսով՝ կարելի է արձանագրել, որ Եվրոպական միությունը համապատասխան ծրագրի շրջանակներում Հակակոռուպցիոն կոմիտեի տրանսպորտային սարքավորումներով հագեցվածության ապահովելու նպատակով Կոմիտեին է հատկացրել  համապատասխան գումար, որը կազմում է 120.000.000 ՀՀ դրամ գումար։ Այնուամենայնիվ, պետք  է նշել, որ այդ գումարը, որը հատկացվել է 11 մեքենա ձեռքբերելու համար մասնավորեցվել է, թե որ մեքենան ինչ գումարով է անհրաժեշտ գնել։ Հարկ է նշել, որ ՀՀ–ի ավտոսրահներում առկա մեքենաների և դրանց գների ուսումնասիրության արդյունքում պարզվել է, որ հատուկ նշանակության 2 մեքենայի ձեռքբերման համար չի բավարարում յուրաքանչյուրի համար 15.000.000 ՀՀ դրամ գումար նախատեսելը։ Այսպես՝ տվյալ մեքենաները ձեռբերելու համար Նախագծով նախատեսվել է յուրաքանչյուրի համար հատկացնել 18.500.000 ՀՀ դրամ գումար, որոնք չեն մտնում Կառավարության 2008 թվականի  հուլիսի 24-ի N 830-Ն որոշման մեջ։ 
Ընդ որում, Հակակոռուպցիոն կոմիտեի աշխատանքներն ամբողջական ծավալով իրակնացնելու, ինչպես նաև նրա առջև դրված խնդիրների հրատապ լուծման նպատակով անհրաժեշտություն է առաջացել Որոշմամբ նախատեսված թվով 2 /երկու/ հատուկ նշանակության մեքենաների ձեռքբերումը իրականացնել՝ մեկ անձից գնման միջոցով, որը նախատեսվում է  իրականացնել  «Գնումների  մասին»  ՀՀ օրենքի 23-րդ հոդվածի 1-ին մասի 2-րդ կետի համաձայն։ 
Իսկ մնացած 9 մեքենաները նախատեսվում է գնել Հակակոռուպցիոն կոմիտեին հատկացված մնացած գումարով՝ 82.800.000 ՀՀ դրամով։
Ընդ որում, որոշմամբ նախատեսվաած գումարների վերաբաշխման արդյունքում հետագայում ՀՀ պետական բյուջեի հաշվին նշված գումարի չափով ֆինանսական միջոցների վերականգնման անհրաժեշտություն չի առաջանա։

3. Առաջարկվող կարգավորման բնույթը.
Նախագծով առաջարկվում է ՀՀ հակակոռուպցիոն կոմիտեին 2021 թվականի պետական բյուջեով նախատեսված հատկացումների վերաբաշխման արդյունքում ձեռքբերել 2 հատուկ նշանակության մեքենա՝ 18.500.000 ՀՀ դրամ արժողությամբ և 9 մեքենա՝ 9.200.000 ՀՀ դրամ արժողությամբ։ Միաժամանակ առաջարկվում է ՀՀ հակակոռուպցիոն կոմիտեի համար վերոհիշյալ թվով 2 /երկու/ հատուկ նշանակության ծառայողական ավտոմեքենայի ձեռքբերումը իրականացնել «Գնումների մասին» Հայաստանի Հանրապետության օրենքի 23-րդ հոդվածի 1-ին մասի 2-րդ կետին համապատասխան՝ պաշտոնական ներկայացուցչի ավտոսրահից, հաշվի առնելով նաև այն հանգամանքը, որ պահանջը տվյալ պահի դրությամբ համարվում է հրատապ: 

4.Նախագիծը մշակող պատասխանատու մարմինը.
Որոշման նախագիծը մշակվել է Հայաստանի Հանրապետության հակակոռուպցիոն կոմիտեի կողմից:

5. Լրացուցիչ ֆինանսական միջոցների անհրաժեշտության և պետական բյուջեի եկամուտներում և ծախսերում սպասվելիք փոփոխությունների մասին.
ՀՀ կառավարության սույն որոշման նախագծի ընդունումը ՀՀ 2021 թվականի պետական բյուջեի եկամուտների և ծախսերի փոփոխության չի հանգեցնի:

6. Նախագծի ընդունման առնչությամբ ընդունվելիք այլ իրավական ակտերի նախագծերը կամ դրանց ընդունման անհրաժեշտության բացակայության մասին.
Որոշման նախագծի ընդունմամբ այլ իրավական ակտերում փոփոխություններ և/կամ լրացումներ կատարելու անհրաժեշտություն չկա։

7. Ռազմավարական փաստաթղթերի հետ նախագծի կապի մասին.
Նախագիծն առնչվում է Կառավարության 2019 թվականի հոկտեմբերի 3-ի N 1332-Ն որոշմամբ հաստատված Հայաստանի Հանրապետության հակակոռուպցիոն ռազմավարության և դրա իրականացման 2019-2022 թվականների միջոցառումների ծրագրի հետ, մասնավորապես՝ կոռուպցիոն հանցագործությունների բացահայտման, քննության գործառույթներով օժտված և անկախության բավարար երաշխիքներ ունեցող հակակոռուպցիոն իրավապահ մարմնի` Հակակոռուպցիոն կոմիտեի ձևավորմանը ուղղված միջոցառմանը։ Նախագիծն առնչվում է Հայաստանի Հանրապետության կառավարության 2021-2026թթ. ծրագրի 5.5 կետին։







